
MINUTI

Il-Minuti tal-Laqgħa Nru 44, li saret fil-15 ta’ Mejju 2019, ġew konfermati.

KORRISPONDENZA

IĊ-CHAIRPERSON (Onor. Beppe Fenech Adami): Insellmilkom. Fl-aħħar laqgħa konna tlabna l-ismijiet tal-persuni li ġew intervistati mill-Uffiċċju tal-Awditur Ġenerali fir-rigward tar-rapport li qed jiġi diskuss bħalissa quddiem dan il-Kumitat, u din l-informazzjoni ġiet mgħoddija lilna mill-Uffiċċju tal-Awditur Ġenerali permezz ta’ email tas-16 ta’ Mejju.  Peress li fil-lista hemm dettalji personali, fosthom mobile numbers tal-individwi, il-Kumitat qiegħed jaqbel li m’għandhiex tittella’ fuq il-website. 

Ngħaddu issa għall-item li jmiss  fuq l-aġenda.































KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI INTITOLAT “A REVIEW OF THE CONTRACT FOR MOUNT CARMEL HOSPITAL’S OUTSOURCED CLERICAL SERVICES”

IĊ-CHAIRPERSON:  Illum ġew imsejħa sabiex jitilgħu jixhdu quddiem dan il-Kumitat is-Sur Paul Dalli u s-Sur Shaun Camilleri u għaldaqstant nitlob sabiex jiġi msejjaħ is-Sur Paul Dalli.

Is-Sur Paul Dalli daħal fil-Kamra tal-Kumitat.

IĊ-CHAIRPERSON:  Sur Dalli, il-wara nofs inhar it-tajjeb. Se jsirulek xi mistoqsijiet dwar ir-Rapport tal-Awditur li qegħdin niddiskutu, però qabel se nitolbok tieħu l-ġurament.

IS-SUR PAUL DALLI:  Jiena, Paul Dalli, naħlef li ngħid is-sewwa, is-sewwa kollu u xejn ħlief is-sewwa. Hekk Alla jgħinni. 

IĊ-CHAIRPERSON: Tista’ tgħidilna x’karigi kont, jew għadek tokkupa f’dak li għandu x’jaqsam ma’ Mount Carmel Hospital (MCH).

IS-SUR PAUL DALLI: Jiena kont nokkupa l-kariga ta’ Chief Operations Officer (COO) f’MCH. 

IĊ-CHAIRPERSON: F’liema perjodu?

IS-SUR PAUL DALLI: Mill-aħħar tal-2016 sa Jannar 2018. 

IĊ-CHAIRPERSON: Jiġifieri bejn wieħed u ieħor għamilt ftit iktar minn sena. Jien nimmaġina li r-Rapport tal-Awditur qrajtu u allura taf li f’wieħed mill-istatements li għamel, l-Awditur qal – u se nikkwota minn paġna 17 tar-rapport – hekk:

“During its fieldwork, NAO was informed that the management of this contract used to fall under the responsibility of the Chief Operations Officer (COO) between December 2016 and the latter’s resignation in January 2018.”. 

Naqblu li s-COO li qed jirriferi għalih l-Awditur huwa inti?

IS-SUR PAUL DALLI: Iva.  L-unika ħaġa li xtaqt nikkoreġi hija li l-kuntratt ma kienx taħt ir-responsabilità tiegħi, imma kont nagħmel użu minnu.

IĊ-CHAIRPERSON: Jiġifieri meta l-Awditur jgħid li kien jaqa’ taħt ir-responsabilità tiegħek huwa skorrett? 

IS-SUR PAUL DALLI: Ma nistax nirrispondi għal din il-mistoqsija. Jien qed ngħidlek li jien kont nagħmel użu minnu.

IĊ-CHAIRPERSON: Meta tgħid tagħmel użu minnu, x’jiġifieri? 

IS-SUR PAUL DALLI: Ninqeda billi nużah fl-operazzjonijiet tiegħi. 

IĊ-CHAIRPERSON: Għidilna ftit x’taf dwar il-kuntratt għall-engagement ta’ dawk li jissejħu “outsourced clerical services”.

IS-SUR PAUL DALLI: Naf li kien hemm kuntratt li permezz tiegħu stajna ningaġġaw in-nies u jien kont nagħmel użu minnu. 

IĊ-CHAIRPERSON: Għidilna ftit x’kien dan il-kuntratt, ma’ min kien, u kif kien jitħaddem il-mekkaniżmu li tagħmel użu minnu.

IS-SUR PAUL DALLI: Il-kuntratt kien jgħid li nistgħu ningaġġaw in-nies via JF Services, jiġifieri l-kuntrattur li kellu l-kuntratt.

IĊ-CHAIRPERSON: X’taf dwar dan il-kuntratt?

IS-SUR PAUL DALLI: Naf li stajt ningaġġa nies through it.

IĊ-CHAIRPERSON: L-Awditur qed jgħid “used to fall under the responsibility of the COO” imma inti qed tgħid li le.

IS-SUR PAUL DALLI: Le, mhux hekk għedtlek. Jien għedtlek li għalkemm ma kienx jaqa’ taħti, għax il-kuntratt mhux jien għamiltu imma sibtu hemmhekk u kont nagħmel użu minnu. 

ONOR. CHRIS SAID: Taħt min kien jaqa’?
IS-SUR PAUL DALLI: Taħt min ħarġu, jiġifieri MCH. 

ONOR. CHRIS SAID: Imma l-isptar huwa l-isptar, ma setax ħareġ il-kuntratt hu. Min hi l-persuna fiżika li ħarġet il-kuntratt? Iċ-Chief Executive Officer (CEO)?

IS-SUR PAUL DALLI: Jien sibtu hemmhekk u fi żmieni jidhirli li kien anke ġie estiż, jew kien wasal biex jagħlaq.

ONOR. CHRIS SAID: Inti kont tokkupa waħda mill-ogħla karigi fl-isptar.  Naqblu?

IS-SUR PAUL DALLI: Hekk hu.

ONOR.CHRIS SAID: Issa inti qed tgħid li ma kontx responsabbli mill-kuntratt imma kont tużah. Bħala COO, għalik, min kien responsabbli ta’ dan il-kuntratt?

IS-SUR PAUL DALLI: Jekk inti qed tgħid li min jużah kien responsabbli, allura anke jien kont responsabbli, imma jiena sibtu hemmhekk u kont nagħmel użu minnu. Dan qisek għandek vit tal-ilma.  Jien kont nagħmel użu minnu imma sibtu hemmhekk. 

IĊ-CHAIRPERSON: Hemm qbil li l-kuntratt ġie ffirmat qabel it-tenure tiegħek, u dan ġie stabbilit ukoll mill-Uffiċċju tal-Awditur. Tista’ tgħidilna kif inhi l-istruttura tal-ġerarkija ta’ MCH? Inti kont tirrispondi għal xi ħadd f’din il-ġerarkija jew kulħadd jirrispondi lejk? Kien hemm xi ħadd li hu ogħla minnek fil-ġerarkija f’dak il-perjodu? 

IS-SUR PAUL DALLI: F’dak il-perjodu kien hemm is-CEO li jien kont subordinate tiegħu.

ONOR. CHRIS SAID: Jiġifieri jekk inti f’dak il-perjodu wżajt is-servizzi ta’ 100 persuna, id-deċiżjoni li tuża dawk is-servizzi ħadtha int waħdek jew  bl-approvazzjoni tas-CEO?

IS-SUR PAUL DALLI: Ħadtha jiena. 

ONOR. CHRIS SAID: Mela r-responsabilità ta’ dik id-deċiżjoni hija tiegħek.  Hux hekk?

IS-SUR PAUL DALLI: Hekk hu.

ONOR. ROBERT CUTAJAR: Sur Dalli, inti biss kont tagħmel użu minn dan il-kuntratt, jew kien hemm nies oħrajn f’MCH li jagħmlu użu minn dan il-kuntratt?

IS-SUR PAUL DALLI: Jien naf x’għamilt jiena. X’għamel ħaddieħor ma nistax ngħid għax ma nafx. 

IĊ-CHAIRPERSON: Dan ir-rapport jgħid li hemm kuntratt għall-clerical services u hemm kuntratt għat-tindif. Meta nitkellmu fuq dawn it-tip ta’ outsourced contracts, kemm jiġi utilizzat o meno jaqa’ taħt ir-responsabilità tas-COO? 

IS-SUR PAUL DALLI: Iva. 

IĊ-CHAIRPERSON: Ir-rapport, f’paġna 19, jgħid hekk:

“As shown in Figure 1 and Table 3, the most notable increase in invoiced hours for these outsourced clerks occurred in May and June 2017. Given that this coincides with the tenure of the ex-COO, NAO enquired with the latter on the reason for this increased deployment.

In reply, ex-COO stated that the deployment of these personnel was the result of a six month long exercise (involving the interviewing and recruitment of these outsourced staff), which reached its closure in May 2017, to address staff shortages within the hospital. Upon the audit team’s request for any documentation on this exercise, ex-COO stated that he is no longer in possession of any MCH records, and that all documentation pertaining to his tenure at MCH was left at the hospital. The audit team consequently sought to physically retrieve documentation related to the above-mentioned exercise from MCH. However, despite being provided with what Acting-COO asserted were all files retrieved from ex-COO’s office, the audit team could not trace any related documentation.”.

Jiġifieri l-Awditur qed jgħid li kien hemm spike ta’ użu  ta’ dan il-kuntratt f’Mejju u f’Ġunju 2017 – għall-memorja kollettiva, Mejju u Ġunju 2017 huma x-xhur fejn kellna l-kampanja elettorali u fejn kellna l-elezzjoni ġenerali innifisha – u meta talbu spjegazzjoni lilek għedtilhom li ma kellekx iżjed dokumentazzjoni għax meta tlaqt, rightly so, ħallejt id-dokumentazzjoni kollha l-uffiċċju. Però meta l-Awditur mar l-uffiċċju ma sab xejn minn din id-dokumentazzjoni. X’inhuma l-kummenti tiegħek dwar dan?

IS-SUR PAUL DALLI:  L-ewwel nett dak kien eżerċizzju li kien ilu għaddej sitt xhur u m’hemm ebda korrelazzjoni bejn l-eżerċizzju u l-elezzjoni ġenerali għax f’Mejju u f’Ġunju ma konniex nafu li se ssir elezzjoni; il-Gvern kien għadu fir-raba’ sena tiegħu.

IĊ-CHAIRPERSON: Fl-1 ta’ Mejju kien xolja l-Parlament.

IS-SUR PAUL DALLI: Però l-eżerċizzju kien beda qabel, l-ingaġġ kien sar ħafna qabel u n-nies...

IĊ-CHAIRPERSON: Ir-rapport jgħid speċifikament li r-recruitment kien diġà beda però it spiked f’Mejju u f’Ġunju.

IS-SUR PAUL DALLI: Imma dan minħabba l-fatt li meta tintervista n-nies u ddaħħalhom ma jiġux mil-lum għal għada imma jkunu jridu jaħdmu n-notice li tkun tikkonsisti fi tliet ġimgħat, erba’ ġimgħat, sitt ġimgħat, tmien ġimgħat, jiddependi minn fejn tkun taħdem il-persuna. L-ingaġġ kien korrelat mal-qagħda li kien fiha l-isptar u l-istrument li wżajt jien biex nattakka l-qagħda li kien fiha l-isptar, li kienet waħda diżastruża strutturalment u kien f’qagħda diżastruża wkoll fejn jidħlu l-wards b’kullimkien nieżel u ilmijiet deħlin minn kullimkien...

IĊ-CHAIRPERSON: Kif jikkorrelata dan mal-bżonn ta’ clerical staff?

IS-SUR PAUL DALLI: Għax jien inqdejt b’dak il-kuntratt biex indaħħal nies ħalli jagħmlu xogħlijiet ta’ maintenance. 

IĊ-CHAIRPERSON: Però tapprezza li dan kien kuntratt biex jiġu mpjegati clerical staff. Jiġifieri inti qed tgħidli li minkejja li kien kuntratt biex jiġu mpjegati clerical staff, f’Mejju u f‘Ġunju 2007 kien hemm żieda ta’ nies li daħlu...

IS-SUR PAUL DALLI:  Din kienet konswetudni, jiġifieri ma kenitx xi ħaġa li vvintajta jien. I did not reinvent the wheel. 

IĊ-CHAIRPERSON: Absolutely, però issa niġu għaliha dwar għalfejn kienu jiddaħħlu n-nies kif iddaħħlu. Però inti qed tikkonferma li kien hemm kuntratt tal-clerical staff li sar għodda sabiex jiġu mpjegati nies f’MCH għal skopijiet lil hinn minn dawk clerical. 

IS-SUR PAUL DALLI: To a certain extent, mhux kollha.

IĊ-CHAIRPERSON:  Allaħares kollha!

IS-SUR PAUL DALLI:  F’dak il-kuntratt kien hemm ukoll safety valve biex inkunu nistgħu ndaħħlu nies jaħdmu bħala security, u r-rapport ukoll jindika li kien hemm nuqqas enormi ta’ security fl-isptar.

IĊ-CHAIRPERSON: Imma f’dak il-każ seta’ ħareġ kuntratt għal security.  Mhux hekk?

IS-SUR PAUL DALLI: L-ikbar ammont ta’ nies li ġew ingaġġati kien fis-security biex inkunu nistgħu nkopru x-shifts.

ONOR. ROBERT CUTAJAR: Sur Dalli, inti konxju mill-fatt li, kif qallek iċ-Chairman, dak ix-xahar konna f’kampanja elettorali u allura stajt tixgħel bozza fuq l-operat?

IS-SUR PAUL DALLI: Onor. Cutajar, jien m’iniex bniedem politiku u ma kelli ebda raġuni għalfejn nixgħel il-bozza li qed issemmi inti. Jien għandi ruħ soċjali u meta mort hemmhekk sibt  sitwazzjoni umanitarja, indinjituża, bi struttura diżastruża u b’nuqqas ta’ sigurtà, u għedt li jew se nagħmel xi ħaġa jew ma jien se nagħmel xejn.

IĊ-CHAIRPERSON: Sur Dalli, jien napprezza li ppruvajt tagħmel l-aħjar biex MCH jimxi ‘l quddiem, però bħala fatt  hawnhekk ġie stabbilit dan il-kuntratt intuża biex jiġu ngaġġati nies  sabiex jagħmlu xogħol ta’ manutenzjoni, eċċ. 

IS-SUR PAUL DALLI: Għax ma kienx hemm safety valve ieħor, ma stajtx niċċaqlaq.

IĊ-CHAIRPERSON: Imma saret talba? Inti tapprezza li jitfa’ tender min jista’ jipprovdi xi ħaġa partikolari. Kieku jiena kumpanija li nispeċjalizza fil-provista tas-security u toħroġ sejħa biex tiġi pprovduta security, jiena bħala kumpanija nkun interessat nitfa’ tender, però jekk m’iniex kumpanija tas-security u nsir naf li dan it-tender intuża għal xi ħaġa oħra...  Tapprezza li kien hemm kumpaniji oħrajn...

IS-SUR PAUL DALLI: Aħna kellna l-istess kumpanija tipprovdi s-security.
 
IĊ-CHAIRPERSON: Però naqblu li seta’ kien hemm ħaddieħor? Żgur li kien hemm nuqqas ta’ level playingfield. Mhux hekk? Għax seta’ kien hemm xi ħadd li kien interessat li baqa’ lura għax ma kienx jaf li dan il-kuntratt se jiġi mwessa’ bil-mod kif ġie mwessa’. Fil-fatt l-Awditur jinnotaha din u jikkritika dan il-fatt għax joħloq unlevel playingfield. 

IS-SUR PAUL DALLI: Meta tidħol fi swali u tara l-qagħda li kienu fiha u l-mod kif kienu qegħdin jiġu ttrattati l-pazjenti ma tqis xejn ħlief... Nista’ insemmi eżempji?

IĊ-CHAIRPERSON: Mela le! Hawnhekk għid li tħoss li għandek tgħid.

IS-SUR PAUL DALLI: Pereżempju l-ewwel ġurnata li dħalt fl-isptar jien sibt tmien wards mingħajr misħun. Kien hemm konsulent anzjan fl-isptar li kien ġie fuqi qalli li l-pazjenti kienu ilhom jinħaslu xhur sħaħ bl-ilma kiesaħ, u dik kienet xitwa qalila. 
IĊ-CHAIRPERSON: Qed nitkellmu meta dħalt inti fl-2016.

IS-SUR PAUL DALLI: F’Diċembru 2016. Dan il-konsulent qalli li l-mediċini li jieħdu l-pazjenti – jien m’iniex mediku u ma nifhimx – jaħdmu bil-kontra meta huma ma jinżammux sħan u jinħaslu bil-kiesaħ. Kien hemm xhur sħaħ fejn il-wards ma kellhomx misħun u jien irnexxieli nġibilhom il-misħun f’qasir żmien. Dawn kienu problemi ta’ kuljum.  It was management by crisis; tagħmel ix-xita u konsegwenza t’hekk jidħol l-ilma fil-power supply u fil-main switches tal-wards. Dawn kienu affarijiet li kont niffaċċja ta’ kuljum. 

IĊ-CHAIRPERSON: Naħseb li f’dan il-Kumitat kulħadd jaqbel li assolutament mhux aċċettabbli li fl-2016 ikollok pazjenti jinħaslu bl-ilma kiesaħ f’MCH.

IS-SUR PAUL DALLI: Jien ma flaħtx lanqas nara pazjenti jidħlu jinħaslu għarwenin quddiem xulxin, ma flaħtx nara kmamar tal-banju bl-art mifqugħa, bil-madum taċ-ċeramika mxaqqaq u maqlugħ li minħabba fihom il-pazjenti setgħu jaqtgħu l-arterja prinċipali ta’ saqajhom. F’każ ta’ inċident tali, pazjent lanqas tilħaq twasslu l-isptar jekk ma tkunx taf tamministralu l-first aid kif suppost. Jiġifieri kien hemm dawn il-problemi.

IĊ-CHAIRPERSON: L-Awditur jikkummenta li inti rriferejthom għal xi dokumentazzjoni, però meta marru jfittxu ma sabu xejn. Huwa minnu li inti rriferejt lill-Awditur għal xi dokumentazzjoni?

IS-SUR PAUL DALLI: Iva, kienu staqsewni kif kont nagħżel u ndaħħal lin-nies li kont ningaġġa u għedtilhom li jien kont żammejt fl-uffiċċju tiegħi il-listi u CVs tal-persuni li kont intervistajt, jew li kont qabbadt lill-head of section jintervista –  għax mhux dejjem għamilthom jiena imma la tajt l-inkarigu xorta nieħu r-responsabilità tagħhom – u r-records ta’ fejn kienu jaħdmu, fejn iridu jaħdmu u  għalfejn  riedu jiġu jaħdmu l-isptar. Ovvjament ebda mpjegat tal-Gvern ma jġorr il-files u d-dokumenti d-dar u m’intom se ssibuhomli mkien għax dawk l-isptar qegħdin.

IĊ-CHAIRPERSON: U għamilt sew li d-dokumentazzjoni uffiċjali ħallejtha fl-uffiċċju, imma l-problema hi li l-Awditur qed jgħid li inti rriferejt għal dan il-proċess li għadek kif semmejt u għedtilhom li d-dokumentazzjoni to support dak li kont qed tgħid inti qegħdin l-uffiċċju, però l-Awditur qed jgħid li mar l-uffiċċju u minn din id-dokumentazzjoni ma sab xejn.

IS-SUR PAUL DALLI: Milli nista’ nifhem jien, fiż-żmien li saret l-investigazzjoni l-Awditur mar f’uffiċċju li kien taken over by another section għax kien qed jaqa’ saqaf ta’ xi uffiċċju u għalhekk ċaqilqu lill-impjegati u ħaduhom fl-uffiċċju fejn kont jiena. Jiġifieri jista’ ikun li żbarazzaw u poġġewhom x’imkien ieħor.

IĊ-CHAIRPERSON: Kieku kelli nistaqsik lil min għaddejt l-inkartament, x’tgħidli? M’hemmx għalfejn issemmi persuna, imma għidli pereżempju “ħallejthom f’idejn is-CEO”, jew “ħallejthom f’idejn is-segretarju”.
IS-SUR PAUL DALLI: L-inkartamenti m’għaddejthom lil ħadd, id-dokumenti ħallejthom fl-uffiċċju tiegħi.

ONOR. CHRIS SAID: Bħala COO kellek segretarja?

IS-SUR PAUL DALLI: Kelli PA. 

ONOR .CHRIS SAID: Il-PA kienet taf  bihom dawn id-dokumenti?

IS-SUR PAUL DALLI: Dażgur għax ħafna drabi hi kienet tagħmel il-filing.

ONOR. CHRIS SAID: F’dan l-eżerċizzju li sar kien hemm rapport?

IS-SUR PAUL DALLI: Il-PA kienet tagħmel il-filing ta’ dak kollu li kien jgħaddi minn taħt idejna. 

IĊ-CHAIRPERSON: X’inhi r-reazzjoni tiegħek għall-fatt li l-Awditur qal li ma sabu xejn?

IS-SUR PAUL DALLI: X’reazzjoni jista’ ikolli?

IĊ-CHAIRPERSON: Tista’ tifhimha, tista’ tgħid li ma fittxewx sew, tista’ tgħid li ħbewhomlhom, ma tawhomlhomx, jew inqerdu.  Jistgħu jkunu ħafna l-options. X’inhi r-reazzjoni tiegħek?

IS-SUR PAUL DALLI: Ma tistax tispekula x’seta’ ġara, imma tista’ tissoponi. L-uffiċċju tiegħi ġie meħud mis-section tal-procurement tal-isptar li jikkonsisti minn diversi mpjegati.

IĊ-CHAIRPERSON: Meta tgħid “meħud” qiegħed tirriferi għall-kamra.

IS-SUR PAUL DALLI: Meħud fis-sens li daħlu jaħdmu hemmhekk għax il-post li kienu jaħdmu fih qabel kien qiegħed jaqa’ u ġie ddikjarat bħala li mhuwiex... Jien qiegħed nitkellem dejjem skont dak li smajt. Ovvjament nista’ nissoponi li żbarazzaw u naddfu kullimkien qabel ma daħal xi ħaddieħor bl-affarijiet u bid-dokumenti tiegħu u allura ma nistax inkun naf x’sar minnhom dawn.

IĊ-CHAIRPERSON: Imma ma tistax tgħidli li probabbilment qegħdin hemmhekk?
IS-SUR PAUL DALLI: Probabbilment qegħdin hemmhekk, probabbilment qegħdin x’imkien ieħor, probabbilment tressqu. Ma jistax ikolli idea. 

IĊ-CHAIRPERSON: Min taħseb li jista’ jilluminana fejn jistgħu jkunu dawn id-dokumenti?

IS-SUR PAUL DALLI: Jekk kien hemm tindif, min ċaqlaq... Fit-tieni parti tar-rapport hemm...

IĊ-CHAIRPERSON: Jien qed nistaqsik:  F’sens amministrattiv min tkun il-persuna li għamlet dan il-mobilization?

IS-SUR PAUL DALLI: Jien ma nafx min għamel din iċ-ċaqliqa u din il-mossa biex jittieħed l-uffiċċju u jmorru jaħdmu dawn in-nies fih, allura ma nistax ngħidlek min. 

ONOR. CHRIS SAID: U dawn id-dokumenti u dan ir-rapport kien f’forma ta’ hard copy biss? Għax illum kulħadd iżomm soft copy tad-dokumenti.

IS-SUR PAUL DALLI: Jien għandi emails li bagħtuli n-nies li riedu jiġu jaħdmu magħna u bagħtuli s-CVs tagħhom.

ONOR. CHRIS SAID: Mhux għan-nies qiegħed nirriferi. Meta kellmuk min-naħa tan-National Audit Office (NAO) inti għedtilhom li kien hemm eżerċizzju li ħa sitt xhur, liema eżerċizzju wassal biex ikun hemm rapport biex imbagħad fuqu sar l-ingaġġ li kien hemm bżonn.

IS-SUR PAUL DALLI: L-eżerċizzju sar mas-Senior Foreman tal-isptar li kien jikkoordina x-xogħlijiet kollha. 

ONOR. CHRIS SAID: U inti u s-Senior Foreman ħejjejtu rapport.  Naqblu?

IS-SUR PAUL DALLI: Is-Senior Foreman kien iħejji rapport kull ġingħa, li żgur għandu kopja tagħhom, u konna nagħmlu schedule tax-xogħlijiet li hemm bżonn isiru u anke ta’ x’nies għandna bżonn u hu kien jgħidli x’għandu bżonn.

ONOR. CHRIS SAID: Sur Dalli, mhux hekk qed nistaqsik.
IS-SUR PAUL DALLI: Rapport formali f’dak is-sens ma kienx hemm. 

ONOR. CHRIS SAID:  F’paragrafu 3.2.2 li hemm f’paġna 19 tar-rapport jingħad hekk:

“In reply, ex-COO stated that the deployment of these personnel was the result of a six-month long exercise ...”.

Dan l-eżerċizzju ta’ sitt xhur wassal biex sar rapport bil-miktub?

IS-SUR PAUL DALLI: Bil-miktub ma sarx.  Jien hemmhekk qed infisser li kien eżerċizzju kontinwu ta’ sitt xhur li ma waqafx għax minbarra dak li konna qegħdin insibu rikurrenti, kienu jinqalgħu bżonnijiet ad hoc, dak il-ħin, u konna naħdmu fuqhom.

ONOR. CHRIS SAID: Mela qegħdin naqblu li dan l-eżerċizzju għalkemm ħa sitt xhur, ma wassal għall-ebda rapport.

IS-SUR PAUL DALLI: Rapport miktub ma kienx hemm. 

ONOR. CHRIS SAID: Jiġifieri jfittxu kemm ifittxu, dan ir-rapport mhux se jsibuh għax ma kienx hemm.

IS-SUR PAUL DALLI: Huma mhux għalhekk kienu qegħdin jirriferu.

ONOR. CHRIS SAID: Bħalissa qed nistaqsik fuq ir-rapport. Jiġifieri dan ir-rapport f’għeluq is-sitt xhur – inti għedt lill-Awditur li dan l-eżerċizzju ħa sitt xhur – ifittxu kemm ifittxu mhumiex se jsibuh għax ma jeżistix.

IS-SUR PAUL DALLI: Jien ma ġejtx mistoqsi hekk.

ONOR. CHRIS SAID: Imma issa qed nistaqsik jien. Jiġifieri jekk imorru llum, ifittxu kemm ifittxu mhux se jsibuh għax ma sarx. 

IS-SUR PAUL DALLI: Le, dak ir-rapport ma jsibuhx. 

ONOR. CHRIS SAID: Jiġifieri qegħdin naqblu.

IS-SUR PAUL DALLI: Imma r-rapport tal-NAO mhux hekk jgħid.
ONOR. CHRIS SAID: Imma inti issa kkonfermajt li jekk imorru jfittxu dan ir-rapport mhux se jsibuh għax ma sarx. Inti stess għedtilna li ma sarx rapport.  Mhux hekk? Minn kif għedtilna inti, l-eżerċizzju kien isir minn ġimgħa għal ġimgħa biex taraw xi bżonnijiet ikun hemm.

IS-SUR PAUL DALLI: Li jistgħu jmorru jfittxu u jsibu żgur huma t-travi li kienu mxaqqin u neżlin fuq is-swali li ġew irranġati, il-kmamar tal-banju li wkoll ġew irranġati, u s-soqfa li ġew irranġati biex ma jibqax jidħol ilma. Dawk kollha jistgħu jsibuhom. 

ONOR. CHRIS SAID: U dawn ġew irranġati min-nies ta’ JM Services. 

IĊ-CHAIRPERSON: Mill-iskrivana. Biex niftehmu, MCH daħħal nies jaħdmu taħt il-kappa ta’ skrivana, però ntużaw biex jagħmlu t-travi.

IS-SUR PAUL DALLI: Kien l-uniku safety valve li kelli. 

IĊ-CHAIRPERSON: Fuq livell ta’ salarju, kif kien jipparaguna...? Għax jien qed nifhem li min ikun f’livell klerikali probabbilment ikollu... Lil hinn mill-kuntratt, fl-istruttura ta’ MCH, naqblu li l-grad ta’ clerk huwa ogħla mill-grad ta’ handyman?

IS-SUR PAUL DALLI: Le, mhuwiex.

IĊ-CHAIRPERSON: Huma fl-istess skala?

IS-SUR PAUL DALLI: Hemm skali tekniċi li huma ħafna ogħla, bħala salarji, minn dawk klerikali.

IĊ-CHAIRPERSON: Lil hinn mill-kuntratt, għal dawk li huma tal-post f’MCH, jekk tkun skrivan tkun qiegħed fi skala “A”, jekk tkun handyman tkun fi skala “B”. F’din l-istruttura in parallel li nħolqot spiċċajna kellna nies li daħlu jaħdmu bit-titolu ta’ skrivan, li allura jġib miegħu salarju partikolari...

IS-SUR PAUL DALLI: Is-salarju ta’ dawn il-clerical staff li daħlu permezz tal-kuntratt kien madwar €900 fix-xahar. Biex issib bennej, welder, tile layer...

IĊ-CHAIRPERSON: Però  xorta hemm il-ħaddiema tal-post.

IS-SUR PAUL DALLI: Imma tal-post jitħallsu ħafna iktar minn hekk. 

IĊ-CHAIRPERSON: Jiġifieri dawn il-clerical staff kienu qegħdin jitħallsu inqas mill-inqas grad f’MCH.

IS-SUR PAUL DALLI: Mill-inqas grad ma nistax tgħid għax this is a blank statement, imma kienu jitħallsu inqas mill-gradi ta’ nies tekniċi, bħal electricians.

IĊ-CHAIRPERSON: L-Awditur qal li fittex id-dokumentazzjoni u ma sabhiex. Imbagħad f’paragrafu 3.2.3 kompla jgħid hekk:

“In the absence of such documentation, the audit team reviewed MCH’s 2017 Capacity Building Exercise (CBE) ...”.

X’inhu dan is-CBE?

IS-SUR PAUL DALLI: Is-CBE huwa eżerċizzju li jsir fl-istruttura tas-Servizz Pubbliku, liema eżerċizzju ma jidħolx fl-istruttura li jien kont qiegħed nagħmel biex nimmaniġġja l-problemi li kelli. Fil-fatt fir-rapport hemm nota li tgħid li minn dan is-CBE qatt ma setgħu jaslu mkien għax kull darba li jagħmlu dan l-eżerċizzju ma jiġix segwit. 

IĊ-CHAIRPERSON: Meta tgħid “huma”, min huma? 

IS-SUR PAUL DALLI: Is-sezzjoni tal-human resources (HR) tal-isptar. Fir-rapport hemm miktub li fl-ittra li ntbagħtet mill-Financial Controller, Lawrence Cauchi, hemm li dan l-eżerċizzju ma jwassal imkien.

IĊ-CHAIRPERSON: Għaliex ma jwassal imkien? Isir eżerċizzju li ma jwassal imkien?

IS-SUR PAUL DALLI: Għax dan huwa kkumplikat fl-istruttura, fil-burokrazija u fil-proċedura tal-Gvern. Inti tagħmel CBE imbagħad mhux dejjem jiġi approvat u allura ħafna drabi tibqa’ at a deadlock. 

IĊ-CHAIRPERSON: Però naqblu li CBE għandu żewġ funzjonijiet, l-ewwel li tidentifika fejn għandek bżonn in-nies u tagħmel it-talba, imbagħad tiġi approvata jew le. 

IS-SUR PAUL DALLI:  Kif kont narah jien u kif fil-fatt jidher, aktar huwa ffukat fuq iċ-ċaqliq klerikali u l-mili u r-replacements ta’ ċerti technical grades li kienu jispiċċaw, aktar minn ħaġ’oħra. 
ONOR. CHRIS SAID: Fil-perjodu li kont hemmhekk inti, kont involut fis-CBE? 

IS-SUR PAUL DALLI: Le. 

ONOR. CHRIS SAID: Min kien jagħmlu? 

IS-SUR PAUL DALLI: L-HR manager. 

ONOR. CHRIS SAID: U ma kkonsultawx miegħek? 

IS-SUR PAUL DALLI: Le. 

IĊ-CHAIRPERSON: HR manager u xogħlok fejn jinterċettaw flimkien? 

IS-SUR PAUL DALLI: L-HR ta’ MCH kienu jieħdu ħsieb aktar lin-nies tas-Servizz Pubbliku milli n-nies tal-kuntrattur. Barra minn hekk, il-funzjoni primarja tiegħi kienu aktar id-day-to-day running u l-operazzjonijiet tal-isptar. 

ONOR. CHRIS SAID: Però fid-day-to-day running għandek bżonn il-ħaddiema. 

IS-SUR PAUL DALLI: Iva. 

ONOR. CHRIS SAID: Jiġifieri jekk l-HR tal-isptar ġew biex jagħmlu s-CBE, ma kkonsultawx miegħek? 

IS-SUR PAUL DALLI: Le. 

ONOR. CHRIS SAID: Qatt? 

IS-SUR PAUL DALLI: Qatt ma ġejt ikkonsultat. 

ONOR. CHRIS SAID: Jiġifieri kemm domt hemm int l-HR tal-isptar qatt ma kkonsultawk u staqsewk fejn kellkom bżonn ħaddiema, kemm kellkom bżonn skrivana, kemm kellkom bżonn nies għall-maintenance, kemm kellkom bżonn kaħħala, eċċ. 

IS-SUR PAUL DALLI: Le. Fil-fatt dawk l-iskrivana li semmejtu li daħlu ma kenux kollha deployed f’xogħlijiet tekniċi. Jien użajthom biex nimlew il-postijiet ta’ skrivana li kien hemm neqsin fil-swali għax meta mort hemm jien sibt is-swali kollha vojta. Dawn ma żvujtawx dak iż-żmien li mort jien, jiġifieri wieħed jista’ forsi jmur pass lura u jistaqsi kif is-CBE qatt ma identifikahom. 

ONOR. CHRIS SAID: Inti għedt li CBEs isiru għalxejn, jew kważi għalxejn… 

IS-SUR PAUL DALLI: Le, jien m’għedtx li jsiru għalxejn, imma li ma tantx ikun hemm riżultati minnhom għax il-proċess huwa kkumplikat; jien ma tantx nifhem fil-proċedura tal-Gvern. 

ONOR. CHRIS SAID: CBE suppost isir biex jiġu identifikati xi bżonnijiet ikun hemm u jidħlu n-nies fejn hemm bżonn mhux fejn m’hemmx. 

IS-SUR PAUL DALLI: Jien rajt il-bżonnijiet, fosthom ta’ swali mkissrin u li qegħdin fi stat... Allura ħadd ma identifikahom dawn l-affarijiet!? 

ONOR. CHRIS SAID: Fiż-żmien li għamilt hemm int, qatt ma mort fuq l-HR u staqsejthom kif ma kienx hemm electricians, tile layers, eċċ.? 

IS-SUR PAUL DALLI: Dawk jien sibthom neqsin u ppruvajt nara kif nista’ nillapazza. 

ONOR. CHRIS SAID: Imma l-mistoqsija tiegħi kienet jekk qattx mort tkellem lill-HR dwar dawn in-nuqqasijiet. 

IS-SUR PAUL DALLI: Le, qatt ma tkellimt dwar capacity building. 

IĊ-CHAIRPERSON: Naħseb naqblu li mhijiex ħaġa feliċi li jkollok l-uffiċċju tal-HR u l-uffiċċju tas-COO li wieħed qed jimmaniġġa l-ħaddiema eżistenti tal-post u l-ieħor huwa nkarigat mir-reklutaġġ ta’ nies minn barra, jimxu totalment b’mod paralell u ma jikkonverġu mkien. Naħseb li naqblu li huwa minn ewl id-dinja li dan huwa nuqqas.  Rigward ta’ min hu t-tort nistgħu nibqgħu nitkellmu s’għada u ma naqblux, imma li huwa nuqqas żgur li m’hemmx konverġenza dwaru. 
IS-SUR PAUL DALLI: Tista’ tikkunsidraha b’dan il-mod. 

IĊ-CHAIRPERSON: Jiġifieri qed naqblu. Nerġa’ niġi għas-CBE. Fl-2017 sar eżerċizzju tali li suppost jgħid x’għandu bżonn MCH, però mkien ma jsemmi clerical staff. 

IS-SUR PAUL DALLI: La qatt kont ikkonsultat fuqu u lanqas qatt rajtu u allura ma nistax nikkummenta fuqu. Jista’ jkun li talbu għal dak kollu li kont qed nitlob jien, però ma nistax nikkonferma jew niċħad. 

IĊ-CHAIRPERSON: Però l-Awditur ikkonferma u qal hekk: 

“NAO’s review of MCH’s CBE in fact showed that no request for clerical staff was included.”. 

Jiġifieri sar CBE u mkien ma identifika l-bżonn ta’ clerical staff. Inti qed tgħid by and large l-istess ħaġa, jiġifieri li ma kellekx bżonn clerical staff għax il-ħaddiema li kellek bżonn kienu tilers, electricians, eċċ... 

IS-SUR PAUL DALLI: Le, mhux biss. Jien għedt ukoll li poġġejt skrivan f’kull sala biex jaqdu l-bżonnijiet tas-swali għax kienu neqsin. Li bdew jaraw huma, jien ma bdejtx narah bl-istess mod. 

IĊ-CHAIRPERSON: Kien hemm diverġenza. 

IS-SUR PAUL DALLI: Jekk tista’ tgħid hekk għax jekk fis-CBE illum jien… 

IĊ-CHAIRPERSON: Jien qed nikkwota dak li qal l-Awditur, mhux qed ngħidu jien. 

IS-SUR PAUL DALLI: Jekk illum l-Awditur qed jgħid li s-CBE li kien sar ma kienx qed jidentifika n-nuqqasijiet fis-swali jew clerical staff… 

IĊ-CHAIRPERSON: To be fair, l-Awditur qal li inti mkien ma rrimarkajt dwar il-bżonn ta’ clerical staff. 

IS-SUR PAUL DALLI: Jien għedt li fis-swali kien hemm bżonnijiet kbar għax kien hemm in-nuqqasijiet. 

IĊ-CHAIRPERSON: Ta’ clerical staff jew ta’ nies paramediċi u infermiera? 

IS-SUR PAUL DALLI: Le, mhux infermiera għalkemm infermiera hemm nuqqas kbir tagħhom għax MCH huwa differenti minn sptarijiet oħrajn u jkollok kemm ikollok infermiera qatt mhu biżżejjed għax jekk ikun hemm ħafna pazjenti fuq level one trid infermier ma’ kull pazjent, u ma jistax ikun li f’sala ta’ 25 pazjent ikollok 25 infermier il-ħin kollu. 

IĊ-CHAIRPERSON: Meta tgħid poġġejt skrivan fis-swali kollha, fuq kemm qegħdin nitkellmu? 

IS-SUR PAUL DALLI: Fis-swali kollha li kien hemm. Jien dort is-swali u fejn kien hemm skrivana neqsin… 

IĊ-CHAIRPERSON: Taf tgħidli kemm hemm swali? 

IS-SUR PAUL DALLI: Offhand ma ngħidlekx. 

IĊ-CHAIRPERSON: Imma by and large hemm 20, ħamsa...?

IS-SUR PAUL DALLI: Ma niftakarx eżatt l-ammont, imma hemm medja ta’ 20 jew 15-il sala. 

IĊ-CHAIRPERSON: Qed ngħidlek hekk għax l-Awditur jgħid li f’dan il-kuntratt tal-outsourced staff ġew impjegati madwar 156 persuna. Huwa jgħid li dan huwa kuntratt li beda bl-intenzjoni li jimpjega 60 u tela’ għal 156, jiġifieri short of threefold.  Inti qed tgħid li wħud mill-clerical staff intużaw biex joqogħdu mas-swali.  Tara li kien hemm bżonn ta’ clerical staff xi mkien ieħor? 

IS-SUR PAUL DALLI: Kien hemm bżonn ta’ ħaddiema f’diversi oqsma u jien qassamt il-clerical staff fejn kien hemm dawn il-bżonnijiet. 

ONOR. ROBERT CUTAJAR: Sur Dalli, nagħmel riferenza għal paġna 20 tar-rapport li għandna quddiemna fejn f’paragrafu 3.2.5 jingħad li fil-proċess tal-ingaġġ tal-ħaddiema inkwestjoni ma ntużatx il-prassi li normalment tintuża. Hawnhekk qed jgħid li l-interviews, minflok saru mis-service provider, saru direttament mill-management ta’ MCH. Nifhem li inti kont konxju minn dan u allura xtaqt nistaqsik min kien responsabbli mill-fatt li ma ntużatx il-prassi li normalment kienet tintuża. 

IS-SUR PAUL DALLI: L-ewwel nett il-prassi kienet konswetudni, ma kenitx xi ħaġa li daħħaltha jien. 

ONOR. ROBERT CUTAJAR: Però fir-rapport hawn riferenza għaliha b’dan il-mod. 

IS-SUR PAUL DALLI: Jekk ir-rapport sar fi żmieni ovvjament li se jgħidu li fi żmieni sar hekk, imma l-prassi hija konswetudni, kemm ta’ qabel u anke ta’ wara li tlaqt jien. 

IĊ-CHAIRPERSON: Kif kienu l-mechanics tagħha? 

IS-SUR PAUL DALLI: Biex nimmitigaw il-problema kbira tan-nies li kienu jibagħtulna min-naħa ta’ J.F. Services, u li kienu jiġu għalxejn għax kienu jgħidu li ma jridux jaħdmu f’dak l-isptar, konna nippruvaw insibu n-nies aħna. 

ONOR. ROBERT CUTAJAR: Imma għand min kontu mortu? Għand il-Jobs Plus? 

IS-SUR PAUL DALLI: Fl-eżerċizzju li għamilt jien ma kienx hemm ċans ta’ tul ta’ żmien. Jien kont nistaqsi lill-Ministeru għax huma jkunu jafu min irid jiċċaqlaq. Nista’ ngħid li kienu ġew nies jaħdmu miegħi bħala messaġġiera li sirt naf li kellhom il-liċenzja tal-welding maħruġa minn Lloyds. 

ONOR. ROBERT CUTAJAR: Lil hinn min dawn in-nies, jien qed nagħmel riferenza għal dak li hawn irrappurtat hawnhekk. Inti kif kont tagħmel użu min-nies li kienu jidħlu? 

IS-SUR PAUL DALLI: Kont nagħmel użu minnhom billi nkun naf fejn iridu jaħdmu u x’inhuma kapaċi jagħmlu. 

ONOR. ROBERT CUTAJAR: Imma ma kontx konxju li l-proċedura mhijiex hekk? 

IS-SUR PAUL DALLI: Il-problema kienet in-nuqqas ta’ żmien u… 

IĊ-CHAIRPERSON: Nuqqas ta’ żmien għaliex? Nista’ nifhem li kien hemm problema, imma... 

IS-SUR PAUL DALLI: Għax l-affarijiet fl-isptar kienu in dire straits. Jekk kien hemm problemi ta’ dawl fejn l-isptar kollu jkun mingħajr dawl u l-ispiżjar prinċipali jgħidlek li se jmorrulu l-mediċini kollha jekk fi żmien…? 

IĊ-CHAIRPERSON: Jiġifieri fl-2017 kellek istanzi f’MCH fejn kien jinqata’ d-dawl? 

IS-SUR PAUL DALLI: Il-problemi kienu kontinwi, jinfaqa’ jew jittaqqab boiler – li jkun ilu bil-ħsara minn żmien qabel u ħadd ma jkun ta kasu – u s-swali kollha jispiċċaw mingħajr misħun, kmamar tal-banju bil-madum taċ-ċeramika maqsum, l-isptar kollu mingħajr security guards u l-pazjenti jaħarbu u kien hemm anke kawża pendenti għaddejja... Il-ħin kollu bi problemi kbar. 

ONOR. CHRIS SAID: Sur Dalli, dak li qed tgħid huwa granted, però aktar kmieni inti kkonfermajt dak li qal l-Awditur f’paġna 20, jiġifieri li kien hemm nies li kienu jiġu riferuti mill-Ministeru. 

IS-SUR PAUL DALLI: Għax kont nitlobhom jien biex nipprova nsib in-nies b’kull mod possibbli. 

ONOR. CHRIS SAID: Lil-liema Ministeru kont titlob? 

IS-SUR PAUL DALLI: Lill-Ministeru għas-Saħħa. 

ONOR. CHRIS SAID: Jiġifieri  kont titlob għan-nies u l-Ministeru kienu jirriferulek in-nies. 

IS-SUR PAUL DALLI: Li kienu jkunu jafu bihom. 

ONOR. CHRIS SAID: Jiġifieri inti tikkonferma li kont titlob lill-Ministeru jirriferulek in-nies biex jidħlu jaħdmu taħt dan il-kuntratt. 

IS-SUR PAUL DALLI: Iva. 

ONOR. CHRIS SAID: Imbagħad inti kont tintervistahom u tgħid lil J.F. Services liema kienu dawk li kienu  tajbin biex jitqabbdu. 

IS-SUR PAUL DALLI: Eżatt. 

ONOR. CHRIS SAID: Jiġifieri tikkonferma? 

IS-SUR PAUL DALLI: Iva. 

ONOR. CHRIS SAID:  Jiġifieri l-proċedura nqalbet kollha ta’ taħt fuq, fis-sens li minflok J.F. Services… 

IS-SUR PAUL DALLI: Le, il-proċedura kienet konswetudni mhux xi ħaġa li qlibt jien. 

ONOR. CHRIS SAID: Jien qed nistaqsi x’kien isir fi żmienek, x’kien isir fi żmien ieħor joħorġu f’rapporti oħra. Jien qed nistaqsi fuq x’hawn miktub hawnhekk. Inti qed tikkonferma li kellek sitwazzjoni fejn minflok J.F. Services, li kienu obbligati bil-kuntratt li jipprovdu clerical staff, jipprovdu n-nies huma, inti kont titlob lill-Ministeru jirriferilek in-nies, kont tintervistahom u tgħid lill-kuntrattur liema minnhom huwa tajjeb biex jidħol jaħdem. 

IS-SUR PAUL DALLI: Mhux lill-Ministeru biss kont nitlob imma kien ikun hemm nies li kienu jiġu jgħiduli li kienu qed jaħdmu ma’ xi ħadd u jixtiequ jiġu jaħdmu f’MCH bħala tiler, eċċ., u jien kont nitlobhom jiġu biex inkellimhom. 

ONOR. ROBERT CUTAJAR: Sur Dalli, inti għedt li l-paga kienet ta’ madwar €900 fix-xahar. Kont konxju jekk kienx qed jitħaddem il-kunċett tal-equal pay for equal work? Kien hemm nies li kienu qed jagħmlu l-istess xogħol imma kienu mħallsin differenti? 

IS-SUR PAUL DALLI: Jien qatt ma ndħalt f’dan, ma stajtx nagħmel l-eżerċizzju biex nara min kien impjegat mal-Gvern u laħaq l-increments kollha. Moħħ dak l-eżerċizzju kelli! 

ONOR. ROBERT CUTAJAR: Ma kellekx direzzjoni min-naħa tal-Ministeru biex timxi b’dan il-mod? 

IS-SUR PAUL DALLI: Jien kont nimxi fuq il-ġudizzju tiegħi personali sabiex nipprova ntejjeb il-kundizzjonijiet li kienu qegħdin jgħixu fihom il-pazjenti. Dak kien il-prijorità tiegħi. 

ONOR. ROBERT CUTAJAR: F’paġna 32 ir-rapport jagħmel riferenza għall-fatt li MCH huwa post sensittiv, kif aċċennajt inti wkoll aktar kmieni.  Minħabba l-fatt li dawn il-ħaddiema kienu qed jaħdmu mal-pazjenti u seta’ kellhom kuntatt dirett mal-pazjenti fl-isptar, kont konxju jekk kellhomx it-taħriġ meħtieġ? 

IS-SUR PAUL DALLI: X’tip ta’ ħaddiema qed tirriferi għalihom? 

ONOR. ROBERT CUTAJAR: B’mod ġenerali. 

IS-SUR PAUL DALLI: Dawk in-nies li kienu jkunu ngaġġati u jagħmlu xogħol klerikali fis-swali... 

ONOR. ROBERT CUTAJAR: Dawk li kellhom kuntatt dirett mal-pazjenti. 

IS-SUR PAUL DALLI: Ma kien hemm ebda ħaddiem li kellu kuntatt dirett mal-pazjenti.  Meta taqla’ sala ma jkunx hemm pazjenti fiha.  Jekk taqla’ saqaf jew travu ta’ sala ovvju li ma jkun hemm ebda pazjent fiha, jiġifieri kuntatt dirett tal-ħaddiema mal-pazjenti ma kienx hemm. Il-kuntatt primarju tal-pazjenti kien ikun man-nies mediċi, jiġifieri infermiera, nursing aids, konsulenti u tobba. Lanqas jien, li kont indur fis-swali, qatt ma kien ikolli kuntatt dirett mal-pazjenti. 

ONOR. CHRIS SAID: Taf kemm kien hemm ħaddiema provduti minn J.F. Services taħt dan il-kuntratt? 

IS-SUR PAUL DALLI: Mir-riċerka li għamilt riċentement sibt li bejn l-2011 u 2012 ġew ingaġġati 304 impjegat, u mill-2013 sal-lum ġew ingaġġati medja ta’ 83 impjegat. 

IĊ-CHAIRPERSON: Qed nitkellmu fuq ħaddiema full time ma’ MCH. 

IS-SUR PAUL DALLI: Min-naħa ta’ J.F. Services. Qed nikkwota minn stqarrija ministerjali li kienet ħarġet. 

ONOR. CHRIS SAID: Mhux dak staqsejtek. Jien qed nistaqsik: Meta dħalt inti, jiġifieri f’Diċembru 2016, meta l-kuntratt kien diġà daħal fis-seħħ, kemm kien hemm ħaddiema, bejn wieħed u ieħor, li kienu ngaġġati b’dan il-kuntratt? 

IS-SUR PAUL DALLI: Qatt ma kelli dik id-data. 

ONOR. CHRIS SAID: Imma d-data kienet f’idejk. 

IS-SUR PAUL DALLI: Le,ma kellix data ta’ kemm daħlu u ma daħlux nies. 

ONOR. CHRIS SAID: Jiġifieri kont COO tal-isptar u ma tafx kemm daħlu nies bil-kuntratt!? 

IS-SUR PAUL DALLI: Jien ma kellix dak l-interess partikolari biex inkun naf kemm daħlu nies. 

ONOR. CHRIS SAID: Skont l-NAO, f’Jannar kien hemm bejn wieħed u ieħor 70 jaħdmu taħt dan il-kuntratt, liema kuntratt oriġinarjament kien għal 60 persuna. Taf kemm żdiedu minn Jannar sal-1 ta’ Mejju? F’dak il-perjodu inti kont responsabbli. 

IS-SUR PAUL DALLI: Qatt ma tajt kas. 

ONOR. CHRIS SAID: Jiġifieri kont iżżid in-nies u ma tagħtix kas? 

IS-SUR PAUL DALLI: Kont inżid in-nies skont il-bżonnijiet li kien ikun hemm u li jiġu quddiemi. Il-kuntratt qatt ma rajtu u din il-klawsola lanqas naf biha. 

ONOR. CHRIS SAID: Imma kull persuna li żżid tkun qed iżżid magħha l-ispiża. 

IĊ-CHAIRPERSON: €3 miljun f’sena. 

ONOR. CHRIS SAID: Jiġifieri kont tiddeċiedi inti kemm tkun l-ispiża? Għax kull persuna li żżid trid tħallas tagħha lill-kuntrattur, mhux se jagħtihielek b’xejn!  Mhux hekk?  Allura ma kien hemm ħadd li jawtorizzalek iż-żieda? 

IS-SUR PAUL DALLI: Le, ma kien hemm ħadd. 

ONOR. CHRIS SAID: Jiġifieri tiddeċiedi inti. Mela minn Jannar sal-1 ta’ Mejju n-nies taħt dan il-kuntratt telgħu minn 70 għal 100, jiġifieri fuq ħames xhur żidt 30 persuna, imbagħad mill-1 ta’ Mejju sa’ Ġunju, fix-xahar tal-elezzjoni, dawn in-nies żidthom minn 100 għal 160. Terfa’ r-responsabilità kollha ta’ dan inti? 

IS-SUR PAUL DALLI: L-ewwel nett, il-korrelazzjoni tal-elezzjoni doesn’t feature in my… 

ONOR. CHRIS SAID: Imma hekk ġara. 

IS-SUR PAUL DALLI: Imma stajt għedtli li f’Ġunju x-xemx ħarġet kuljum u allura meta x-xemx ħarġet kuljum daħlu 60 persuna! 

ONOR. CHRIS SAID: Però meta dħalt f’Diċembru dawn il-bżonnijiet kollha kienu hemm.  Mhux hekk? 

IS-SUR PAUL DALLI: Iva. 

ONOR. CHRIS SAID: Imma minkejja li kienu hemm f’Diċembru, kellhom jgħaddu sitt xhur biex l-ispike tal-ħaddiema… 

IS-SUR PAUL DALLI: Dik l-ispike hija korrelata man-nies li daħħalt biex jagħmlu xogħol tekniku biex nirrileva s-sitwazzjoni li kien hemm fl-isptar. Ma kenux kollha skrivana. 

ONOR. CHRIS SAID: Jiġifieri l-problemi tekniċi bdew fl-1 ta’ Mejju? 

IS-SUR PAUL DALLI: Le, il-problemi tekniċi kienu ilhom li bdew! Jien bdejt insolvi partijiet minhom fl-1 ta’ Mejju.  U mhux eżatt fl-1 ta’ Mejju għax dik hija l-loġistika tagħha aktar milli ħaġ’oħra. 

IĊ-CHAIRPERSON: X’jiġifieri? 

IS-SUR PAUL DALLI: Għax jien ma nistax iddaħħal impjegat mil-lum għal għada, irrid nistenna sitt ġimgħat jew tmienja sakemm jaħdem in-notice. 

ONOR. CHRIS SAID: Mhux bilfors. Jekk ikun qiegħed jirreġistra jew ma jkollux xogħol ieħor, jista’ jidħol mil-lum għal għada. 

IS-SUR PAUL DALLI: Imma min kien jaħdem – u jien kelli bżonn nies tas-sengħa – jew kellu xi xogħol li ried jispiċċah, ma setax jiġi mil-lum għal għada. 

ONOR. CHRIS SAID: Jiġifieri taħt dan il-kuntratt inti żidt in-nies, bejn wieħed u ieħor, minn 70 f’Jannar għal madwar 160 f’Ġunju, jiġifieri fuq perjodu ta’ ħames xhur żdiedu b’90 persuna.  Allura biex timpjega 90 persuna, dejjem through l-kuntrattur mhux direttament ma’ MCH, ma tlabt l-awtorizzazzjoni ta’ ħadd? Għax 90 paga taħt dak il-kuntratt jiġu miljuni fis-sena.  Mhux hekk? Din ir-responsabilità erfajtha kollha waħdek? 

IS-SUR PAUL DALLI: Jien ir-responsabilità nerfagħha u waħda mill-akbar raġunijiet għal dan kienet  il-qagħda li kien hemm fl-isptar. 

ONOR. CHRIS SAID: Jiġifieri erfajtha waħdek. 

IS-SUR PAUL DALLI: Iva, erfajtha waħdi. 

ONOR. CHRIS SAID: Jiġifieri f’din il-kwestjoni la rriferejt għas-Segretarju Permanenti tal-Ministeru u lanqas għas-CEO tal-isptar. 

IS-SUR PAUL DALLI: Le. 

ONOR. CHRIS SAID: Erfajtha waħdek. 

IS-SUR PAUL DALLI: Jekk forsi nista’ ngħid, f’dak il-perjodu sirt naf b’xi ħaġa li biha pattejt għat-€3 miljun li nfaqt fuq dawn l-impjegati. 

ONOR. CHRIS SAID: €3 miljun kull sena għax dawn għadhom hemm.

IS-SUR PAUL DALLI: Jien sirt naf li n-national insurance (NI) tal-ħaddiema kollha tal-isptar kienet ilha ma tiġi mħallsa għal diversi snin u għamilt negozjati mal-Ministeru għall-Finanzi fejn ġibt €5 miljun fl-aħħar ta’ Diċembru biex titħallas l-NI, kemm il-parti tal-Gvern kif ukoll il-parti tal-ħaddiema li tkun inqatgħetilhom. Jiġifieri jekk wieħed forsi jista’ jpaċihom… 

ONOR. CHRIS SAID: Tahomlok biex jeħodhomlok lura. Mhux hekk? (Interruzzjonijiet) Jekk il-Ministru tal-Finanzi tah €5 miljun biex iħallas l-NI ma jafx li l-għada se jdaħħalhom lura!? 

IS-SUR PAUL DALLI: Imma mhux dak l-argument. 
ONOR. CHRIS SAID: Naqblu li mhux suppost li ma kenux qegħdin jitħallsu u għamilt sewwa li rranġajt is-sitwazzjoni, però f’dak il-każ il-Gvern ħareġ €5 miljun minn naħa u reġa’ daħħalhom minn naħa oħra. 

IS-SUR PAUL DALLI: Jien accountant by profession u l-konotazzjoni legali nafha wkoll. 

IĊ-CHAIRPERSON: Sur Dalli, inti spjegajt li l-kumpanija ma kenitx issib in-nies hi u għedt ukoll li nħoloq dan mekkaniżmu fejn in-nies imorru l-Ministeru, il-Ministeru jirreferuhom, ma rridx ngħid taparsi, għand J.F. Services u dawn jibagħtuhom għall-interview; kważi kważi messa in scena. Ir-rapport tal-Awditur jgħid li dawn kienu “referred to him by the Ministry for Health”. Tikkonferma li meta qed jitkellem dwar ministeru qed jirriferi għall-Ministeru għas-Saħħa? 

IS-SUR PAUL DALLI: Kont ninqeda b’channels differenti imma wieħed minnhom kien il-Ministeru għas-Saħħa. Jien impjegat taħt dak il-Ministeru, jiġifieri ma stajtx immur għand il-Ministeru għall-Affarijiet Barranin. 

IĊ-CHAIRPERSON: Mela kien hemm sistema fejn il-Ministeru għas-Saħħa kien jgħaddilek in-nies, taparsi through J.F. Services, tagħmlilhom l-interview u jidħlu. Meta kien ikollok xi ħadd riferut mill-Ministeru ma kontx tħoss li din hija kważi pressjoni? 

IS-SUR PAUL DALLI: Assolutament le għax jien inkun tlabt għalih. Ma tarax! Pressjoni meta jien qed nitlob għal xi ħaġa!? Dan qisek tmur tixtri ġelat u tħoss pressjoni mingħand min ibigħlek il-ġelat li se tieħu… 

IĊ-CHAIRPERSON: Imma r-rapport tal-Awditur jagħmel appuntu dan il-punt. 

IS-SUR PAUL DALLI: Jien kont in dire straits minħabba l-qagħda li kienu jinsabu fiha l-pazjenti. 

IĊ-CHAIRPERSON: Sur Dalli, ir-rapport jagħmel appuntu dan il-punt li qed nagħmel jien u jgħid li l-fatt li inti kont tmur direttament għand il-Ministeru biex jipprovdilek in-nies kien ipoġġik in an awkward situation għax inti ma tistax titlob lill-Ministeru jibgħatlek lill-“X” imbagħad meta jibgħatulek tirrifjutah. Fil-fatt ir-rapport jgħid li din kienet sistema ta’ ejja ħa mmorru. 

IS-SUR PAUL DALLI: L-asserzjoni hija totalment żbaljata. 

IĊ-CHAIRPERSON: Jiġifieri l-Awditur mhux korrett? 

IS-SUR PAUL DALLI: Le, m’iniex qed ngħidlek li mhux korrett. Jien qed ngħidlek l-asserzjoni hija żbaljata għax l-impressjoni hija differenti. Jien ma jistax ikolli pressjoni meta qed nitlob għal xi ħaġa jien. Se mai jekk kellu pressjoni xi ħadd kien il-Ministeru mingħandi, not the other way round. Il-loġika hekk tgħid. Barra minn hekk, prova oħra hija li min-nies li kienu jibagħtu mhux lil kulħadd konna naċċettaw għax jien kont nara l-bżonnijiet, mhux il-persuna; kont nara l-kapaċità tagħha u jekk tiffittjax ma’ dak li kont irrid. 

IĊ-CHAIRPERSON: Però r-rapport jgħid li: 

“When enquiring on this with ex-COO, the latter replied that in these cases, and upon his request, individuals were referred to him by the MFH, specifically by the then Chief of Staff.”. 

IS-SUR PAUL DALLI: Għax jien kont nikkomunika miegħu, imbagħad hu kien jitkellem mal-HR tad-dipartiment. 

IĊ-CHAIRPERSON: Hawnhekk qegħdin nitkellmu fi żmien il-Ministru Chris Fearne jew fi żmien il-Ministru Konrad Mizzi? 

IS-SUR PAUL DALLI: Fi żmien il-Ministru Chris Fearne. 

IĊ-CHAIRPERSON: Inti dejjem servejt taħt il-Ministru Chris Fearne? 

IS-SUR PAUL DALLI: Iva. 

IĊ-CHAIRPERSON: Allura fl-2017 inti kont tikkomunika maċ-chief of staff li kien fil-Ministeru tal-Ministru Chris Fearne. 

IS-SUR PAUL DALLI: Jekk kienet saret xi pressjoni, din ġiet min-naħa tiegħi mhux min-naħa tiegħu. 

IĊ-CHAIRPERSON: Dan mhux x’qed ngħid jien imma x’qal l-Awditur fir-rapport tiegħu.  Jiġifieri ma taqbilx mal-Awditur li… 

IS-SUR PAUL DALLI: Jista’ jkolli dritt ma naqbilx.  Jien naf eżatt x’għamilt u fil-fatt anke fir-rapport jingħad li kien “upon his request”. 

IĊ-CHAIRPERSON:  Nista’ napprezza li jkollok opinjoni differenti minn tal-Awditur. 

IS-SUR PAUL DALLI: Imma mid-dikjarazzjoni tiegħi l-Awditur ma bidel xejn għax jien għedt li kien upon my request. 

IĊ-CHAIRPERSON: Iva, però l-Awditur jagħmel l-argument, u naħseb hemm loġika fih, li fil-mument li nħolqot din is-sistema, l-awtorità tiegħek li tagħżel min hu tajjeb u min hu ħażin iddgħajfet mhux issaħħet. Issa tista’ tgħidli li kont in dire straits, imma l-Awditur jikkritika bil-qawwa dan il-mekkaniżmu u jgħid li allaħares l-outsourcing contracts kollha jiġu managed b’dan il-mod. 

IS-SUR PAUL DALLI: Mr Chairman, il-pożizzjoni tiegħi fl-isptar ma kenitx waħda faċli. 

IĊ-CHAIRPERSON: Nista’ napprezza u nirringrazzjak talli għażilt li sservi f’dik il-pożizzjoni.

IS-SUR PAUL DALLI: Ma kenitx faċli anke mil-lat emottiv.  Meta tara kif nies bħal dawk qed jiġu ttrattati, mhux dak il-kuntratt taqleb imma taqleb l-isptar kollu u tipprova tibnih mill-ġdid, xi ħaġa li hija impossibbli, biex tipprova ttejjeb is-sitwazzjoni. Ngħidlek il-verità jien inħobb nikteb u naqra bil-Malti u bl-Ingliż u l-qawl traqqa’ l-pannu bil-qargħa aħmar sirt naf xi jfisser dak iż-żmien li qattajt l-isptar għax tipprova kemm tipprova l-pannu qatt ma tasal biex traqqgħu. 

IĊ-CHAIRPERSON:  Jien nifhem, napprezza u nirringrazzjak talli ħarist lejn ix-xogħol li kont qed tagħmel b’lenti wkoll ta’ dover soċjali lil hinn minn ħafna affarijiet oħra u ngħid li jmissna nistħu bħala pajjiż li għad għandna sitwazzjoni prekarja ħafna f’MCH. 

IS-SUR PAUL DALLI: Barra minn hekk, nixtieq ngħid li l-background tiegħi kien totalment differenti. Għalkemm fi żmien jien kont impjegat tal-Gvern u kont parti mis-Servizz Pubbliku, għamilt snin twal naħdem fil-privat fejn ix-xogħol isir differenti. Meta tara l-burokrazija quddiem wiċċek tkissrek, imma f’sitwazzjonijiet bħal dawn tipprova tuża l-istrumenti kollha possibbli biex tinqeda għal dak li trid tasal għalih. Dik hija l-unika ġustifikazzjoni li għandi. 

IĊ-CHAIRPERSON: Però tapprezza li meta nkunu qed nitkellmu fuq fondi pubbliċi u meta qed nitkellmu fuq operazzjoni li qed tqum €3 miljun fis-sena, bilfors li l-NAO, għalkemm mhux qed jipponta subgħajh lejk, ikollu jikkummenta li s-sistema adoperata f’dan il-każ kienet għal kollox skorretta. 

Sur Dalli, inti għedt li kontu tagħmlu l-interviews u kontu tagħżlu n-nies skont il-bżonnijiet li kellkom però l-Awditur, anke hawnhekk, qed jagħtikom ċamata għax qal li spiċċajtu ddaħħlu nies li suppost kellhom jagħmlu xogħol ta’ skrivana imma minflok kienu qegħdin jagħmlu xogħol ta’ electricians… 

IS-SUR PAUL DALLI: Le. 

IĊ-CHAIRPERSON: Ippermettili nispiċċa. ...u anke hemmhekk, għall-Awditur ma kenux kompetenti għax dak ix-xogħol suppost li jsir minn nies li għandhom liċenzja. X’inhu l-kumment tiegħek għal dan?

IS-SUR PAUL DALLI:  Dwar l-ewwel parti għandu raġun mija fil-mija imma fit-tieni parti m’għandux raġun għax in-nies li kellhom bżonn liċenzja daħħalnihom bil-liċenzja. In-nies li kellna bżonn indaħħlu bħala security guards kollha kellhom liċenzja u min kellu liċenzja li kienet se tagħlaqlu xahar jew xahrejn wara li daħħalnih ħadna ħsieb naraw li jġeddidha. M’hemm l-ebda security guard mingħajr liċenzja u ma daħħalt ebda electrician mingħajr liċenzja, li kienu jagħmlu dawn il-ħaddiema kien li jgħinu lill-electrician. Jien ippruvajt nibni teams biex jaħdmu man-nies kwalifikati u mal-gradi li kellna tal-Gvern u lil min daħħalt daħħaltu għax ried jaħdem fl-elettriku u ġieli jkun għadda wires u ġieli jkun ħadem ma’ xi electrician ieħor u allura poġġejtu ma’ electrician mhux ma’ tile layer. 

IĊ-CHAIRPERSON: Fir-rapport tiegħu l-Awditur Ġenerali qed jgħid b’mod speċifiku li:
“Particularly, the audit team received feedback, from multiple sources, that these deployed personnel would not be duly licensed or qualified to perform certain tasks related to the department they are assigned to. For example, the audit team was informed that a number of the personnel deployed in the air-conditioning servicing unit, maintenance department and others assigned to carry out electrical works, were not in possession of the required licenses or technical expertise. To this end, even in view of health and safety obligations, their direct superiors felt that these cannot be entrusted with critical tasks and had to be therefore assigned with other, less technical duties. NAO was additionally informed that, in the absence of the mentioned expertise, the hospital (although essentially having a dedicated department set up for certain tasks) would still have to resort to procure technical services from elsewhere to complete certain projects.”.

Jiġifieri l-Awditur qed jgħid li dan beda bħala kuntratt għal skrivana, daħħalna electricians taħt il-kappa ta’ skrivan biex jagħmlu xogħol ta’ electricians, però meta ġew biex jagħmlu xogħol ta’ electrician instab li ma kenux tajbin biżżejjed jew ma kellhomx il-liċenzja, u xorta kellhom jerġgħu jinġabu nies mill-privat biex jagħmlu x-xogħol. Dan x’qed jgħid l-Awditur Ġenerali.

IS-SUR PAUL DALLI: L-ewwel nett jien ma mpjegajt ebda electrician; dawn in-nies ma daħħalnihomx bħala electricians, imma daħħalnihom biex jgħinu lill-electricians billi jżommuhom is-slielem, jgħaddu l-wires, inewwlulhom l-għodda, eċċ. L-electrician ma jaħdimx waħdu, però min ikun qed jgħinu mhux bilfors irid ikollu liċenzja. Jien ma daħħalt ebda persuna li ma kenitx liċenzjata biex taħdem fl-elettriku. Fil-fatt se tiġi taqbel miegħi li biex kien hemm bżonn dawn in-nies, is-CBE ma kienx qed isir sew!

IĊ-CHAIRPERSON: Tirrabjax miegħi! Dan x’qal l-Awditur Ġenerali!

IS-SUR PAUL DALLI: Żgur li m’iniex qed nirrabja miegħek! Qed tiġi taqbel miegħi li jekk kien hemm nuqqas ta’ electricians u daħħalna nies jagħmlu xogħol ta’ electrician – li ma kienx il-kas għax li għamilt jien kien li saħħaħt lin-nies li kien hemm bil-grad ta’ electrician biex minflok ikunu tnejn jgħinu lil xulxin, ikunu żewġ timijiet –... Dak kien l-eżerċizzju.

Rigward l-airconditioning, jien daħħalt nies biex iduru l-airconditioners tas-swali u dawn bdew iduru s-swali fuq bażi regolari; ħafna drabi l-aircondition tnaddfu u jiġi jaħdem tajjeb. Wara għamilna anke inventarju ta’ x’kien hemm biex anke jkun jista’ jitħallas il-kuntrattur li kien qed jagħmel claim għax kien għadu ma tħallasx ta’ diversi airconditions li waħħal ġewwa MCH. 

IĊ-CHAIRPERSON: Dan ir-rapport jitkellem ukoll dwar il-kuntratt l-ieħor tat-tindif u kkritika  l-mod ta’ kif qiegħed jitħaddem. Però l-ewwel ħa nagħlaq fuq il-kuntratt tal-outsourced clerical staff.

Dan il-kuntratt inizjalment kien għal sentejn u seta’ jiġi estiż għal sena oħra, u minkejja li t-tliet snin għaddew, il-kuntratt baqa’ għaddej. Għandek xi kumment dwar dan?

IS-SUR PAUL DALLI: Jien kont ninqeda bih il-kuntratt, ma kontx nieħu ħsiebu.

IĊ-CHAIRPERSON: Min kellu jieħu ħsiebu?

IS-SUR PAUL DALLI: Il-financial controller. 

IĊ-CHAIRPERSON: Min kien is-CEO dak iż-żmien?

IS-SUR PAUL DALLI: Is-Sur Kevin Schembri.

IĊ-CHAIRPERSON: Niġu issa għall-kuntratt tat-tindif, li kif għedt ġie kkritikat ħafna mill-Awditur fejn fost affarijiet oħra qal li m’hemmx attenzjoni biżżejjed fir-reklutaġġ ta’ dawn in-nies meta tikkunsidra MCH u l-bżonnijiet partikolari tiegħu. Il-modus operandi tal-kuntratt tat-tindif huwa identiku għal dak tal-iskrivana, u ċioè tiġi l-lista mill-Ministeru, tibagħtu għalihom, tagħmlulhom interview u ddaħħluhom?

IS-SUR PAUL DALLI: Li nista’ ngħid huwa li jien ma daħħalt lil ħadd minn dawn in-nies għax kollha sibthom hemm. U dan jerġa’ jsostni l-argument tiegħi:  Jekk dawn kienu qed jidħlu taħt dan il-kuntratt, kif qatt ma daħlu fis-CBE biex jiġu replaced? 

IĊ-CHAIRPERSON: L-Awditur Ġenerali qed jgħid li hemm kuntratt tat-tindif fejn effettivament jidħlu nies taparsi fattigi u ma jagħmlux xogħol ta’ fattigi. Hekk hu bħala fatt?

IS-SUR PAUL DALLI: Dawn kollha hemm sibthom, imma jien nagħmel l-argument bil-kontra għax huwa importantissimu li jkun hemm xi ħadd jiġbor l-iskart goff u jiftaħ id-drenaġġ, li meta kien qed ifur kien imur kollu ġewwa... Aħna konna qed ngħerqu Wied Incita. Dawn in-nies huma importanti.  Allura kif ma daħlux fis-CBE?

IĊ-CHAIRPERSON: Jien naħseb li l-ikbar difett huwa li għandkom żewġ uffiċini mexjin in parallel mingħajr ebda mod ta’ komunikazzjoni.

IS-SUR PAUL DALLI: L-unika ħaġa li kont nagħmel jien kienet li nipprova nkun iktar prattiku billi naqbad il-barri minn qrunu.

IĊ-CHAIRPERSON: Jien qed nifhem li bażikament kien hemm sitwazzjoni – u naħseb li għadha hemm – fejn hemm in-nies tal-post, imbagħad hemm is-safety valve tal-outsourced contractor, u jekk ikun hemm bżonn plumber indaħħluh taparsi skrivan u nagħmluh plumber, jekk ikun hemm bżonn kitchen helper indaħħluh taparsi fattiga u nagħmluh kitchen helper... Jiġifieri ntsab dan is-safety valve, jew ssejjaħlu li trid, to fire fight. 

IS-SUR PAUL DALLI: U fire fighting f’kull qasam kellna!

IĊ-CHAIRPERSON: Mela naqblu li dan bażikament huwa kważi eżerċizzju ta’ fire fighting. Stabbilixxejna li l-kuntratt tal-fattigi jintuża wkoll biex jidħlu nies li m’għandhom x’jaqsmu xejn mat-tindif, però imbagħad l-Awditur Ġenerali jgħid ukoll li daħlu nies taħt dan il-kuntratt li manifestament, għal raġunijiet ta’ basic knowhow, qatt ma kellhom ikunu nies li jkunu f’kuntatt ma’ pazjenti. What’s your take on this? 

IS-SUR PAUL DALLI: Is-swali min se jnaddafhom?

IĊ-CHAIRPERSON: Naqblu li l-post tant huwa sensittiv li minbarra li tkun cleaner tajjeb irid ikollok basic background on how the handle the situtation there. L-Awditur Ġenerali jikkritika dan il-fatt u jgħid li hemmhekk ma tistax titfa’ cleaner kwalunkwe għax il-post huwa li hu.

IS-SUR PAUL DALLI: Fil-fatt din ħadt ħsiebha jien però mkien ma ġiet imsemmija. Jien kont daħħalt housekeeper li kienet tieħu ħsieb tiggwida lil kull min kien jidħol ġdid jew jieħu post ħaddieħor.  Nista’ ngħidilkom li t-turnover tal-ħaddiema f’MCH hija enormi, u jien kelli housekeeper biex tieħu ħsieb l-ushering in ta’ ħaddiema ġodda u anke biex turihom il-modalità tat-tindif u x’apparat u x’deterġenti jintużaw.  Jiġifieri din kienet tieħu ħsieb mhux biss tagħmel xogħol ta’ superviżjoni imma anke tħarreġ lil dawn in-nies.

IĊ-CHAIRPERSON: Stabilixxejna li l-istaff klerikali kellhom paga ta’ madwar €900 fix-xahar. Kemm kienet il-paga ta’ dawn il-cleaners?

IS-SUR PAUL DALLI: Il-cleaners kellhom paga ta’ madwar €700 fix-xahar.

IĊ-CHAIRPERSON: Grazzi. Iktar rimarki? L-Onor. Chris Said.

ONOR. CHRIS SAID: Xi ħaġa li ma missejniex u li qiegħda fir-rapport tal-Awditur hija l-kwestjoni tal-performance measurement. L-Awditur jasal għall-konklużjoni li fil-mod kif tħaddem dan il-kuntratt ma kien hemm kważi ebda mod ta’ kif wieħed ikejjel il-performance tal-ħaddiema li jipprovdi l-kuntrattur, u ma kien hemm xejn li juri li din il-performance kienet qed tiġi mkejla. Minkejja dan, il-pagamenti lill-kuntrattur kienu qed joħorġu b’mod normali.

IS-SUR PAUL DALLI: F’paragrafu 3.3.2 tar-rapport hemm dikjarazzjoni mill-management kurrenti li l-performance ta’ dawn in-nies hija sodisfaċenti. Barra minn hekk, the proof of the pudding is in the eating. Jien kont nagħmel sorveljanza regolari fil-bidu tan-nies li nkun daħħalt jien sakemm nara li bdew jaħdmu regolarment. Meta kont inkellem lill-heads tal-iskrivana li daħlu fis-swali jew f’xi sezzjonijiet oħrajn u ngħidilhom li se nċaqilqilhom lil xi ħadd minnhom jew li se neħodilhom xi skrivan, anke għal ftit żmien, xi mkien ieħor kienu jgħiduli “ara ma jfettilkx tmisshomlna għax issa ħadna r-ruħ”. Barra minn hekk, fir-rigward tan-nies li kienu engaged bħala skrivana imma li kienu jagħmlu xogħol manwali, again the proof of the pudding is in the eating, fis-sens li meta tidħol ġo kmamar tal-banju u tarahom irranġati, u rranġati b’mod tajjeb u bis-sengħa, fejn qabel kien kullimkien imkisser... Pereżempju art minnhom kienet mikula kollha mill-ġrieden u dawn il-ħaddiema stess marru l-Wasteserv, ġabu trakk ħġieġ u qabel ma poġġew il-madum illivellaw il-ħġieġ taħt il-madum, imbagħad taw il-konkos u waħħlu l-madum biex il-ġrieden ma jergħux jagħmlu ħerba. Ix-xogħol li sar huwa impekkabbli; tara swali sħaħ li bidlulhom is-suffetti u għamluhom kollha bil-gypsum. Jien nistedinkom tmorru taraw ix-xogħol li għamlu dawn in-nies. Fil-fatt jien kont iffortunat li sibt lil dawn it-tip ta’ nies – ġew riferuti minn fejn ġew riferuti, sibnihom minn fejn sibnihom, u ġew minn fejn ġew –  u stajt ninqeda bihom u li permezz tagħhom, ftit jew wisq, raqqajt il-pannu bil-qargħa aħmar.

ONOR. CHRIS SAID: M’iniex se nidħol fuq ix-xogħol li sar għax jien ma dortx l-isptar kollu...

IS-SUR PAUL DALLI: Però l-performance mix-xogħol trid taraha.

ONOR. CHRIS SAID: Ftit tal-ġimgħat ilu jien mort l-isptar nara lil xi ħadd imma ma rajtx dan li qed issemmi inti; jista’ jkun li fil-partijiet l-oħra s-sitwazzjoni hija aħjar. Jien nista’ nikkummenta biss fuq il-parti li mort fiha jien ftit tal-ġimgħat ilu, però taqbel miegħi li f’dan il-kuntratt ma kien hemm ebda mekkaniżmu ta’ performance measurement li permezz tiegħu inti, bħala COO, stajt tgħid li “dan” huwa l-metodu kif tridu tkejlu l-performance tal-ħaddiema. Taqbel miegħi li kien umanament impossibbli li inti tagħmel l-assessments kollha tal-170 ħaddiem taħt dan il-kuntratt, u numru ta’ ħaddiema oħra taħt kuntratti oħra, kif ukoll tal-impjegati normali tas-Servizz Pubbliku.

IS-SUR PAUL DALLI: Mekkaniżmu burokratiku ma kienx jeżisti, però għalija, bħala bniedem ġej mill-privat, dan kważi kważi ma jfisser xejn. Jien kont nara l-performance mir-riżultati li kien hemm wara l-miri li konna nissettjaw jien u s-senior foreman, li permezz ta’ schedule li konna nfasslu, konna naslu għall-oġġettivi kollha, wieħed wieħed. Aħna konna nagħmlu pjan mifrux fuq 15-il ġurnata jew xahar biex naraw is-swali u l-faċilitajiet li ridna nolqtu, u nlestuhom.

ONOR. CHRIS SAID: Fi żmien li kont tmexxi inti, J.F. Services kellhom in-nies tagħhom biex jivverifikaw il-performance tal-ħaddiema tagħhom fl-isptar?

IS-SUR PAUL DALLI: Dik staqsiha lilhom mhux lili!

ONOR. CHRIS SAID: Inti kont COO, kif ma nistaqsihiex lilek!? Kont il-ħin kollu tiġri minn sala għall-oħra!

IS-SUR PAUL DALLI: Fir-rigward tal-ħaddiema li kienu jaqgħu taħti, dan kont nagħmlu jien, imma J.F. Services ma nafx x’kienu jagħmlu. Ma nafx x’mekkaniżmi għandhom. Kif nista’ nirrispondi jien dwar xi ħaġa li tagħmel kumpanija privata!?

ONOR. CHRIS SAID: Però inti kont tkun il-ħin kollu l-isptar.

IS-SUR PAUL DALLI: Dażgur.

ONOR. CHRIS SAID: Fis-sena u ftit li għamilt hemm, qatt rajt xi persuna minn ta’ J.F. Services l-isptar?

IS-SUR PAUL DALLI: Le, ma rajtx.

ONOR. CHRIS SAID: Jiġifieri lil J.F. Services kont issibilhom in-nies inti; kienu jiġu riferuti mill-Ministeru, jimpjegawhom, u kull xahar jieħdu l-pagament. Iva jew le?

IS-SUR PAUL DALLI: Hekk hu.

ONOR. CHRIS SAID: Grazzi.

IĊ-CHAIRPERSON: Il-lista ta’ dawn in-nies li daħlu – ma jinteressanix min huma personalment, però jinteressani mil-liema lokalitajiet ġejjin – min taħseb li jista’ jagħtihielna?

IS-SUR PAUL DALLI: Li nista’ niftakar żgur, pereżempju, huwa li kien hemm minn Birkirkara...

IĊ-CHAIRPERSON: Qed tara! Ma bgħatthomlokx jien għal li jista’ jkun hux!?
IS-SUR PAUL DALLI: Le, b’kumbinazzjoni ġieni dak ir-raħal f’moħħi! 

IĊ-CHAIRPERSON: L-odds hekk huma!

IS-SUR PAUL DALLI: Kien hemm ukoll minn Għawdex. (Interruzzjonijiet) Qed insemmi li niftakar.

IĊ-CHAIRPERSON: Qisna qed nilluminawk aħna! Minn Birkirkara, minn Għawdex u minn Ħal Qormi!

IS-SUR PAUL DALLI:  Nipprova niftakar jekk kienx hemm minn Ħal Qormi!

IĊ-CHAIRPERSON: Niċċajta qiegħed!

IS-SUR PAUL DALLI: Jidhirli li minn Ħal Qormi ma kien hemm ħadd.  Kien hemm ukoll mill-Belt...

IĊ-CHAIRPERSON: Importanti li tgħidli min taħseb li jista’ jagħtina din l-informazzjoni.

IS-SUR PAUL DALLI: Naħseb li J.F. Services ikunu jistgħu jagħtuk din l-informazzjoni.

IĊ-CHAIRPERSON: Nimmaġina li din il-lista teżisti fl-isptar. 

IS-SUR PAUL DALLI: Nimmaġina li għandhom ukoll, però J.F. Services żgur li għandhom records tal-impjegati tagħhom.

IĊ-CHAIRPERSON: Imma tista’ tgħidli jekk, pereżempju, tkunx fl-uffiċċju tas-CEO?  Jekk ma tafx mhux problema, imma jekk tgħidilna tkun qiegħed tiffaċilitalna xogħolna. 

IS-SUR PAUL DALLI: Jien naħseb li s-CEO ma jżommx dawn il-listi, u mhuwiex il-kompitu tiegħu li jżommhom, però ċert li s-sezzjoni tas-salarji jkollhom din l-informazzjoni.

IĊ-CHAIRPERSON: Ma naħsibx għax huma jirċievu l-paga mingħand J.F. Services. 

IS-SUR PAUL DALLI: Hekk hu.  Jiġifieri l-aħjar tistaqsi lil J.F. Services.

IĊ-CHAIRPERSON: Nirringrazzjak, Sur Dalli, tal-paċenzja li ħadt bina.

La m’hawnx aktar domandi nistgħu naġġornaw hawnhekk.  Id-data u l-aġenda tal-laqgħa li jmiss jiġu komunikati iktar ‘il quddiem. Nirringrazzjakom.

Fl-3:55 p.m. il-Kumitat aġġorna.
